
  ᒥᓂᔅᑕᐅᑉ ᐅᖃᐅᓯᖏᑦ 
 
         ᓈᓴᐅᑖ ________ 
 

ᐅᓪᓗᖓ ________ 
 
 
ᐄᕙ ᐋᕆᐊᒃ 
ᓯᕗᓕᖅᑎ  
 

ᓄᓇᕗᑦ ᒐᕙᒪᒃᑯᑦ ᑭᐅᔾᔪᑎᒋᓯᒪᔭᖏᑦ ᓂᕿᓂᒃ ᐊᑭᑭᓐᓂᓴᒃᑯᑦ ᑎᑭᑎᑦᓯᖃᑦᑕᓂᕐᒧᑦ 
ᕿᒥᕐᕈᔭᐅᑎᓪᓗᒍ 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᔪᖓ ᓇᓗᓇᐃᖅᓯᒍᒪᓪᓗ ᓄᓇᕗᑦ ᐃᓚᐅᖃᑕᐅᓂᖏᓐᓂᒃ 
ᒐᕙᒪᑐᖃᒃᑯᑦ ᓂᕿᓂᒃ ᐊᑭᑭᓐᓂᓴᒃᑯᑦ ᑎᑭᑎᑦᓯᖃᑦᑕᓂᕐᒧᑦ ᐃᑲᔫᑎᖓᓄᑦ ᐃᓄᓕᕆᔨᑐᖃᒃᑯᓪᓗ 
ᐱᓕᕆᐊᕆᕋᑖᓚᐅᖅᑕᖏᓐᓂᒃ ᓄᑖᕐᖑᕆᐊᖅᑕᐅᒐᓱᐊᖅᑐᓂ ᐃᑲᔫᑎ. 
 

ᐅᖃᖅᑎᑦᑎᔩ, ᓄᓇᕗᒻᒥᐅᑦ ᒫᓐᓇᐅᔪᖅ ᑕᑯᖃᑦᑕᖏᑦᑐᑦ ᐃᑲᔫᑎᒥᒃ ᐊᑭᑭᓪᓕᒋᐊᕈᑎᒥᒃ 
ᐊᑭᖏᓐᓂ ᓂᐅᕕᕐᕕᓐᓂ. ᑭᓯᐊᓂ, ᓂᕿᓂᒃ ᐊᑭᑭᓐᓂᓴᒃᑯᑦ ᑎᑭᑎᑦᓯᖃᑦᑕᓂᕐᒧᑦ ᐃᑲᔫᑎ 
ᐊᑑᑎᖃᓪᓚᕆᑦᑐᖅ ᓄᓇᕗᒻᒥᐅᓄᑦ. ᐊᕐᕌᒍᑕᒫᑦ, ᑖᓐᓇ ᐊᑭᑭᓪᓕᒋᐊᕈᑎ ᓲᕐᓗ ᐊᔾᔨᓴᐃᓐᓇᖓ 
$650 ᐊᑐᓂᑦ ᓂᐊᖁᕐᒧᑦ ᐅᖓᑖᓅᖅᓯᒪᒍᓐᓇᕆᓪᓗᓂ $2000 ᐊᑐᓂᑦ ᓂᐊᖁᕐᒧᑦ 
ᐅᖓᓯᓐᓂᖅᓴᓂ ᓄᓇᓕᓐᓂ. ᑕᐃᒪᐃᓐᓂᖓᓄᑦ, ᐃᑲᔪᖅᓱᓪᓚᕆᑦᑕᕗᑦ ᑲᔪᓯᒍᑕᐅᖁᓪᓗᒍ 
ᓂᕿᓂᒃ ᐊᑭᑭᓐᓂᓴᒃᑯᑦ ᑎᑭᑎᑦᓯᖃᑦᑕᓂᕐᒧᑦ ᐱᓕᕆᐊᖅ ᐅᑭᐅᖅᑕᖅᑐᒧᑦ 
ᐊᖏᖃᑎᒋᑦᓯᐊᖅᑕᒃᑲᓗ ᑲᓇᑕᐅᑉ ᒐᕙᒪᒃᑯᖏᑕ ᐸᕐᓇᐅᑎᖏᑦ ᓄᑖᕐᖑᕆᐊᖅᑕᐅᖁᓪᓗᒍ 
ᐱᓕᕆᐊᖅ. 
 

ᓂᕿᓂᒃ ᐊᑭᑭᓐᓂᓴᒃᑯᑦ ᑎᑭᑎᑦᓯᖃᑦᑕᓂᕐᒧᑦ ᐱᓕᕆᐊᖅ ᑐᕌᖓᓂᖅᓴᐅᒋᐊᓕᒃ ᐅᓪᓗᒥ 
ᐊᑐᖅᑕᐅᕙᑦᑐᓄᑦ ᐃᓕᖅᑯᓯᑦᑎᓐᓄᑦ ᑐᕌᖓᓂᖅᓴᓄᑦ ᓈᒻᒪᓈᖅᓯᒪᖁᓪᓗᒋᓪᓗ 
ᓂᕿᖃᕈᓐᓇᕐᓂᖏᑦ ᓄᓇᕗᒻᒥᐅᓕᒫᑦ. ᓂᕆᐅᑦᑐᒍᑦ ᕿᒥᕐᕈᐃᓚᐅᖅᑎᓪᓗᒋᑦ ᐱᓕᕆᐊᒥᒃ 
ᐊᐅᓚᑕᐅᓂᖓᓂᓪᓗ ᐊᓯᔾᔨᕈᑕᐅᓪᓚᕆᓐᓂᐊᕐᖓᑦ ᑲᑐᔾᔨᖃᑕᐅᒍᒪᑦᓯᐊᖅᑐᒍᑦ ᐊᑑᑎᖃᑦᓯᐊᑐᒃᑯᑦ 
ᐋᖅᑭᑦᓱᖅᑕᐅᑎᓪᓗᒍ ᐊᑐᓕᖅᑎᑕᐅᕙᓪᓕᐊᑎᓪᓗᒋᓪᓗ ᐊᓯᔾᔨᕈᑕᐅᓂᐊᖅᑐᑦ. 
 

ᓄᓇᕗᑦ ᒐᕙᒪᒃᑯᖏᑦ ᐋᖅᑭᒋᐊᖅᑕᐅᖁᔨᔪᑦ ᓂᕿᓂᒃ ᐊᑭᑭᓐᓂᓴᒃᑯᑦ ᑎᑭᑎᑦᓯᖃᑦᑕᓂᕐᒧᑦ 
ᐃᑲᔫᑎᒥᒃ ᑐᙵᕕᖃᕐᓗᓂ ᑐᑭᓯᓇᑦᓯᐊᖅᑐᓂᒃ, ᖃᐅᔨᓴᖅᑕᐅᒍᓐᓇᖅᑐᓂᒃ ᑐᕌᒐᖃᓕᕐᓗᓂ 
ᐊᑑᑎᖃᑦᓯᐊᖅᑐᓂᓪᓗ ᖃᐅᔨᔾᔪᑕᐅᔪᓐᓇᖅᑐᓂᒃ ᐋᖅᑭᑦᑕᐅᔪᖃᕐᓗᓂ. ᓄᓇᕗᒻᒥ, 
ᑐᕌᒐᖃᖅᑎᑦᓯᓂᖅ ᐃᑲᔫᑎᒥᒃ ᐃᑲᔪᖅᑕᐅᒋᐊᖃᕐᓂᖅᐹᓄᑦ ᓯᕗᓪᓕᐅᔾᔭᐅᔭᕆᐊᓕᒃ ᑐᙵᕕᐅᓗᓂ. 



ᒫᓐᓇ, ᐱᓂᖅᐹᖑᓕᖅᑐᖅ, ᐃᑲᔪᖅᓱᐃᒋᐊᖃᕐᓂᕗᑦ ᐃᓕᖅᑯᓯᑐᖃᒃᑯᑦ ᑮᓇᐅᔭᓕᐅᕋᓱᐊᕐᓂᖅ 
ᖃᓄᐃᙱᓐᓇᕐᓂᖏᓐᓄᓪᓗ ᐃᓕᖅᑯᓯᖅᑎᒍᓪᓗ ᐱᕚᓪᓕᕈᑕᐅᒍᓐᓇᕐᓂᖏᓐᓄᑦ ᓂᕐᔪᑎᓂᒃ 
ᐊᖑᓇᓱᖃᑦᑕᕐᓂᖅ ᓂᕿᑦᓴᓂᒃ. 
 

ᐅᖃᖅᑎᑦᑎᔩ, ᐃᓄᑦᓯᐅᑎᑦ ᓂᖀᑦ ᑲᒪᒍᑕᐅᑦᓯᐊᕆᐊᖃᕐᓂᐊᖅᑐᑦ ᓄᑖᕐᖑᕆᐊᖅᑕᐅᔪᒥ ᓂᕿᓂᒃ 
ᑎᑭᑎᑦᓯᖃᑦᑕᓂᕐᒧᑦ ᐃᑲᔫᑎᒃᑯᑦ. ᓈᒻᒪᒋᒋᐊᖃᕈᓐᓃᕋᑦᑎᒍ ᑲᓇᑕ ᐃᓚᐃᓐᓈᖅᓯᒪᓂᖏᑦ 
ᐃᓄᑦᓯᐅᑎᓂᒃ ᓂᕿᓂᒃ. 
 

ᐅᖃᖅᑎᑦᑎᔩ, ᓄᓇᕗᒻᒥᐅᑦ ᓂᐱᖃᕆᐊᖃᕐᓂᐊᖅᑐᑦ ᐋᖅᑭᑦᓱᖅᑕᐅᕙᓪᓕᐊᑎᓪᓗᒋᑦ 
ᐱᔪᓐᓇᖅᑎᑕᐅᓂᐊᖅᑐᑦ ᑎᑭᑎᑦᓯᒍᓐᓇᓂᕐᒧᑦ ᓄᑖᕐᖑᕆᐊᖅᑕᐅᔪᒥ ᐱᓕᕆᐊᒥ. 
ᐃᓚᐅᖃᑕᐅᓪᓚᕆᑦᑎᑦᓯᓂᒃᑯᑦ ᖃᐅᔨᒪᔨᑕᑦᑎᓐᓂᒃ ᐅᑭᐅᖅᑕᖅᑐᒥ ᓂᕆᕙᑦᑕᑎᓐᓂᒃ, 
ᓂᕿᑦᓯᐊᕙᓕᕆᓂᕐᒧᑦ ᓂᕿᑦᓯᐊᕙᓐᓂᓪᓗ, ᖃᐅᔨᒍᓐᓇᖅᓯᓂᐊᖅᑐᒍᑦ ᐊᑑᑎᖃᑦᓯᐊᖅᑐᓂᒃ 
ᐱᓕᕆᖃᑎᒌᒍᓐᓇᓂᕐᒧᑦ ᓂᕿᑦᓯᐊᕙᓕᕆᓂᕐᒧᑦ, ᖃᓄᐃᑦᑕᐃᓕᓗᑎᒃ ᐃᓅᓯᖃᑦᓯᐊᕋᓱᐊᕐᓂᕐᒧᑦ 
ᑐᓴᐅᒪᑎᑦᓯᒋᐊᖃᑦᑕᓂᕐᒧᓪᓗ ᖃᓄᐃᓕᐅᕈᑎᖃᕐᓂᒃᑯᑦ. 
 

ᓄᑖᕐᖑᕆᐊᖅᑕᐅᓯᒪᓕᖅᑲᑦ ᐱᓕᕆᐊᖅ ᑐᕌᒐᖃᕆᐊᖃᕐᓂᐊᖅᑐᑦ ᓂᕿᓂᒃ, 
ᐊᑭᖏᓐᓂᑐᐃᓐᓇᐅᙱᑦᑐᖅ. ᑐᕌᒐᕆᔭᐅᓗᑎᒃ ᓂᕿᑐᐊᖏᑦ, ᐃᑲᔫᑎ ᑐᑭᒧᐊᑦᓯᐊᕐᓂᐊᖅᑐᖅ 
ᑐᙵᕕᖃᕐᓗᓂ ᐱᐅᓂᖅᐹᓂᒃ, ᓂᕿᑦᓯᐊᕙᓐᓂᒃ ᐊᑭᑐᓗᐊᙱᓪᓗᑎᒃ. 
 

ᑕᐃᒃᑯᓄᖓ ᒥᑭᔫᑕᐅᓂᖅᓴᓂ ᓄᓇᓕᓐᓃᑦᑐᑦ ᐅᖓᓯᓐᓂᖅᓴᓂᓗ ᓄᓇᓕᓐᓂ, ᓄᓇᕘᒥᐅᑦ 
ᓂᕆᒍᓐᓇᖅᑕᖏᓐᓂᒃ ᐃᓱᓕᑦᑕᕐᕕᖃᖅᑐᓄᑦ, ᐸᐃᕆᕕᓐᓄᑦ ᐅᓪᓛᕈᒻᒥᓴᕐᓇᒥᓗ 
ᓂᕆᑎᑦᓯᕙᑦᑐᓄᑦ, ᐃᒻᒥᒃᑯᑦ ᐊᑐᐃᓐᓇᖃᕈᓐᓇᕐᓂᖏᑦ ᓱᕐᕋᑦᑕᐅᒋᐊᖃᙱᑦᑐᑦ. 
 

ᑭᖑᓪᓕᖅᐹᒥ ᐅᖃᖅᑎᑦᑎᔩ, ᓂᕆᐅᑦᑐᒍᑦ ᐅᔾᔨᖅᓱᑦᓯᐊᕐᓗᑕ ᖃᐅᔨᓴᖅᐸᓪᓕᐊᓂᐊᕋᑦᑕ 
ᐊᑦᑐᐃᓂᖃᓛᕐᓂᖏᓐᓂᒃ ᓴᖅᑭᕈᑕᐅᓂᖏᓐᓂᓪᓗ ᐋᖅᑭᒋᐊᖅᑕᐅᓯᒪᓕᖅᑲᑦ ᐱᓕᕆᐊᖅ. 
ᓄᓇᓕᕗᑦ ᖃᖓᔫᒃᑯᑦ ᑭᓯᐊᓂ ᐱᔨᑦᓯᖅᑕᐅᖃᑦᑕᕐᖓᑕ, ᐊᓯᔾᔨᕈᑎᐅᔪᑦ 
ᐊᑦᑐᐃᓂᖃᒻᒪᕆᒍᓐᓇᕐᖓᑕ ᐃᓅᒐᓱᐊᕐᓂᕐᒧᑦ ᐊᑭᖏᓐᓂᒃ, ᐊᑐᐃᓐᓇᖃᕐᓂᑎᓐᓂᒃ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᑲᔫᑎᓂᒃ, ᐊᑐᐃᓐᓇᖃᕐᓂᑎᓐᓄᓪᓗ ᐊᓯᖏᓐᓂᒃ 
ᓂᐅᕕᐊᑦᓴᕈᔪᓐᓂᒃ ᐱᔨᑦᓯᕋᐅᑎᓂᓪᓗ. 
 

ᐅᖃᖅᑎᑦᑎᔩ, ᓈᒻᒪᑦᓯᑉᐸᑦ, ᓴᖅᑭᖅᑎᓐᓂᐊᖅᑕᒃᑲ ᓄᓇᕗᑦ ᒐᕙᒪᒃᑯᑦ ᑭᐅᔾᔪᑎᒋᓚᐅᖅᑕᖏᑦ 
ᐃᓄᓕᕆᔨᑐᖃᒃᑯᓐᓄᑦ ᓂᕿᓂᒃ ᐊᑭᑭᓐᓂᓴᒃᑯᑦ ᑎᑭᑎᑦᓯᖃᑦᑕᓂᕐᒧᑦ ᕿᒥᕐᕈᔭᐃᓂᖏᓐᓄᑦ. 
 

ᐅᖃᖅᑎᑦᑎᔩ, ᓂᕿᓂᒃ ᑎᑭᑎᑦᓯᖃᑦᑕᕐᓂᕐᒧᑦ ᐃᑲᔫᑎ ᐱᒻᒪᕆᐅᔪᖅ ᓄᓇᕗᒻᒥ. 
ᐃᑲᔪᖅᓱᓪᓚᕆᑦᑕᕗᑦ ᓄᑖᕐᖑᕆᐊᖅᑕᐅᖁᓪᓗᒍ ᐱᓕᕆᐊᖅ ᓄᓇᕗᑦ ᒐᕙᒪᒃᑯᖏᓐᓄᓪᓗ 
ᐊᑐᐃᓐᓇᐅᑎᑦᓯᖁᓪᓗᒋᑦ ᐱᓕᕆᖃᑕᐅᓗᑎᒃ ᖃᐅᔨᒪᔨᑕᐅᓗᑎᓪᓗ ᐋᖅᑭᑦᓱᖅᑕᐅᕙᓪᓕᐊᑎᓪᓗᒍ 
ᐃᓕᖅᑯᓯᑦᑎᓐᓄᑦ ᑐᕌᖓᓂᖅᓴᒥᒃ ᐊᑭᑭᓐᓂᖅᓴᐅᓕᕐᓗᑎᓪᓗ ᓂᖀᑦ ᐃᑲᔫᑎᑎᒍᑦ. 
 

ᖁᔭᓐᓇᒦᒃ. 


